
РАЗВIЦЦЁ IНТАРЭСУ МАЛОДШЫХ ШКОЛЬНIКАЎ  

ДА БЕЛАРУСКАЙ НАРОДНАЙ ТВОРЧАСЦI 
 

На сённяшнi дзень надзвычайна востра стаiць задача адраджэння 

нацыянальнай культуры. У сувязi з гэтым, асаблiвую значнасць набывае 

далучэнне падрастаючага пакалення да беларускай народнай культуры, у 

якой адлюстраваны не толькi галоўныя гiстарычныя падзеi i характар нацыi, 

але i ў яскравай форме – своеасаблiвыя рысы нацыянальнага музычнага 

мыслення. 

Нацыянальная  музычная культура – нязменная крынiца духоўнасцi i 

маралi, замацаваная многавяковым вопытам. Менавiта музычная дзейнасць 

з'яўляецца тым вiдам мастацкай дзейнасцi, якi прадстаўляе шырокiя 

магчымасцi для выкарыстання фальклорнай спадчыны ў працэсе выхавання 

асобы i далучэння яе да агульначалавечых каштоўнасцей: прыгажосцi, 

дабрынi i справядлiвасцi. 

Фальклор з'яўляецца адной з найважнейшых форм, праз якiя народ 

выказвае глыбокае пачуццё любвi i прыхiльнасцi да роднай зямлi, павагi да 

чалавека, працы.  Дзякуючы яму, дзiця пазнае простыя, але вельмi важныя 

рэчы пра з'явы прыроды, узаемаадносiны памiж людзьмi. 

Лiчыцца, што галоўным фактарам, дзеля вывучэння i засваення 

фальклору, з'яўляецца зацiкаўленасць самiх навучэнцаў.  

Iнтарэc – гэта спецыфічная накіраванасць асобы на што-небудзь. 

Вывучэнне iнтарэсу як псіхалагічнага феномену пачалося ў ХIХ ст. У 

сучаснай псіхалагічнай літаратуры ўзгадваецца, што iнтарэс выяўляецца ў 

імкненні бліжэй азнаёміцца з прадметам, у схільнасці канцэнтраваць увагу на 

прадмеце. Iнтарэс накіроўвае чалавека да пэўнай дзейнасці, таму iнтарэс па 

сутнасці звязаны з тэндэнцыяй  пабуджэння да той ці іншай дзейнасці. 

Каб развiваць творчасць дзяцей у працэсе фальклорнага навучання  i 

абуджаць iх iнтарэс, кiраўнiк сам павiнен выкладаць творча. Ад кiраўнiка 

патрабуецца мэтанакiравана падбiраць i вар'iраваць фальклорны матэрыял, 

метады працы, улiчваючы ўзроставыя i псiхафiзiялагiчныя, iндывiдуальныя 

асаблiвасцi кожнага дзiцяцi. Iнтарэсам дзяцей малодшага школьнага ўзросту, 

перш за ўсё адпаведны: рух, iгравая дзейнасць,творчасць. 

Працуючы ў фальклорным гуртку «Вясёлыя музыкi» з дзецьмi 

малодшага школьнага ўзросту я выкарыстоўваю галоўным чынам наглядныя, 

практычныя i творчыя метады (гутарка, апавяданне, дэманстрацыя, 

ілюстрацыя, пазнавальныя гульні i г.д.) 

Пры знаёмстве дзяцей з народнымi музычнымi iнструментамi я не 

толькi расказваю iм аб iнструментах, але i прапаноўваю дзецям зрабiць гэтыя 

iнструменты сваiмi рукамi. Так як малодшыя школьнiкi вельмi любяць што-

небудзь  майстраваць, то яны з вялiкай цiкаўнасцю аднеслiся да гэтага 

задання. 

Напрыклад, у скрынкi ад духоў i адэкалону дзецi насыпалi крупы i 

ўпрыгожвалi iх самаклейнай паперай. Пустыя флаконы ад шампуню, 

бляшанкi ад парашку, бутэлькi ад ёгурту пераўтварылi ў «шумелкi» i 

«грымелкi» (у залежнасцi ад напаўняльніка). Для «шумелак» дзецi 

выкарыстоўвалi крупы (рыс, грэчку, пшанiцу), гук атрымлiваўся мяккiм i 

шуршачым.  Калi дзецi выкарыстоўвалi фасолю, то гук быў гучным i звонкiм 

– гэта «грымелкi». 

Такiя iнструменты я з дзецьмi выкарыстоўваю дзеля творчага 

музыцыравання i дзеля абыгрывання розных вобразаў (напрыклад, бягуць 

мышкi, скачуць зайцы, i г.д.) 

Яскравыя i звонкiя бубны атрымалicя з круглых пластыкавых 

скрынак, якiя дзецi ўпрыгожылi самаклейнай паперай i шоўкавымi стужкамi. 

Звонкi i бадзёры барабан атрымаўся з пустога пластыкавага вядзерца з-пад 

маянэзу. А барабанныя палачкi – гэта старыя фламастары. З каробак ад 

сотавых тэлефонаў мы з дзецьмi робiм неагучаныя музычныя iнструменты – 

гармонiк, баяны i дудачкi. Потым дзецi размалёўваюць гэтыя iнструменты 

алоўкамi цi фламастарамi. 

Уяўляючы сябе сапраднымi музыкамi, дзецi iграюць на гармонiку, 

баяне, дудачцы. 

Таксама на занятках, прысвечаных знаёмству з музычнымi 

iнструментамi, пасля апавядання аб канкрэтным iнструменце, дзецi 

размалёўваюць невялiкi малюнак з гэтым iнструментам. Гэты вiд дзейнасцi 

вельмi падабаецца дзецям, бо яны не толькi ўспрымаюць на слых 

iнфармацыю, але яшчэ i разглядаюць музычны iнструмент у час малявання. 

Таксама ў гуртку мы займаемся спевамi – спяваем рускiя i беларускiя 

народныя песнi, праводзiм фольклорныя святы. 

Песенны рэпертуар складаюць  простыя  i  зразумелыя па змесце 

творы, з характэрнымi паўторамi, зваротамi. ( Напрыклад, Б.н.п. « Ты, 

зязюля, не кукуй», « Я табун сцерагу », « Воўк  i авечачкi», « Як на рэчачцы » 

i г.д.). Самымi цiкавымi i любiмымi  для дзяцей  з'яўляюцца песнi, у якiх 

актыўнымi дзейнымi асобамi паўстаюць кот, сабака, верабейка, мядзведзь, 

якiм надаюцца чалавечыя здольнасцi. Пры спевах гэтых песень, я 

прапаноўваю дзецям абыгрываць кожнага з персанажаў, так як гэта вельмi 

цiкава дзецям (яны смяюцца, весяляцца) i адначасова з гэтым  вучацца 

адрознiваць дабро i зло, праўду i крыўду. 

Але, як паказала практыка маёй працы ў гуртку, больш за ўсё 

цiкавасць у дзяцей выклiкае каляндарная абраднасць – гэта жаданне 

паўтараць  «магiчныя»  словы, выконваць абрадавыя  дзеяннi, забаўляцца ў 

гульнях, i, наогул, прымаць самы  актыўны ўдзел у народным свяце. 

Так  намi былi  падрыхтаваны «Каляды».  У час рэпетыцый, вельмi 

цiкава дзецям была праца над прамаўленнем фразы свайго персанажа, 

дзейнiчаць са сваiмi сябрамi-партнёрамi, выконваць дыялогi  памiж героямi 

твораў. Да падрыхтоўкi свята я далучыла бацькоў, якiя дапамагалi развучваць 

з дзецьмi тэксты, прысутнiчалi на рэпетыцыях i падтрымлiвалi сваiх дзяцей, 

што вельмi неабходна для дзяцей гэтага ўзросту. Каб яшчэ больш зацiкавiць 

дзяцей, я неаднаразова праводзiла гутарку з дзецьмi пра Каляды, паказвала 

iлюстрацыi гэтага свята. У час правядзення Каляд   мы з дзецьмi выконвалi 

жартоўныя песнi ў форме пытанняў-адказаў, калядкi-забаўлянкi, якiя 

смяшылi i выманьвалi падарункi ў гледачоў. 

Вядома, найлепшай формай засваення ўзораў музычнага фальклору ў 

малодшых школьнiкаў з'яўляецца гульня  –  нязменны сродак дзеля 

падтрымкi i развiцця  iнтарэсу.  У працэсе  гульнi ў дзяцей развiваюцца 

гукавысотны слых, ладавае i  музычна–рытмiчнае пачуццё, музычная памяць, 

творчае мысленне.  

У сваёй працы я таксама знаёмлю дзяцей з заклiчкамi i прыгаворкамi, 

якiя таксама падаю ў гульнёвай форме.  

Асаблiвы iнтарэс выклiкае ў дзяцей разгадванне загадак. Загадкi 

развiваюць фантазiю дзяцей, з iх дапамогай яны ўключаюцца ў творчасць. 

Усё гэта я праводжу ў форме спаборнiцтва. За кожны правiльны адказ я 

надзяляю дзiця каляровай паперай. У каго больш каляровых паперак, той i 

пераможца. 

Такім чынам, дзякуючы таму, што характэрнай асаблiвасцю дзяцей 

малодшага ўзросту  з'яўляецца iх эмацыянальная рэакцыя на ўсё вобразнае, 

яскравае, можна з упэўненасцю сказаць, што  такія метады работы з дзецьмі 

на занятках фальклорам, як дэманстрацыя, ілюстрацыя, гутарка, пададзеныя 

ў гульнявой форме, маюць вялікі ўплыў на асобу і на развіццёё інтарэсу. 

Манатонныя, сумныя заняткі адчувальна памяншаюць як пазнавальны, так і 

мастацкі інтарэсы. Галоўным чынам у фарміраванні iнтарэсу вялікае 

значэнне маюць змест, арганiзацыя i эмацыянальная насычанасць заняткаў па 

фальклоры,  якiя з'яўляюцца  наймацнейшымi крыніцамi стымуляцыі 

інтарэсаў дзяцей. 

